
“Bir pəncərə” prinsipinə əməl edilməklə, 
ölkəyə idxal olunan qida məhsullarının 
təhlükəsizlik baxımından yoxlanılması 
zamanı Azərbaycan Respublikasının Qida 
Təhlükəsizliyi Agentliyi və Azərbaycan 
Respublikasının Dövlət Gömrük Komitəsi 
arasında qarşılıqlı fəaliyyətin tənzimlənməsi 
Qaydası”nın təsdiq edilməsi haqqında 

“Azərbaycan Respublikası Qida 
Təhlükəsizliyi Agentliyinin fəaliyyətinin təmin 
edilməsi ilə bağlı bir sıra tədbirlər haqqında” 
Azərbaycan Respublikası Prezidentinin 2018-ci il 
22 may tarixli 130 nömrəli Sərəncamının 2.1.1-ci 
yarımbəndinin icrasını təmin etmək məqsədi ilə 
Azərbaycan Respublikasının Nazirlər Kabineti 
QƏRARA ALIR:

1. “Bir pəncərə” prinsipinə əməl edilməklə 
ölkəyə idxal olunan qida məhsullarının 
təhlükəsizlik baxımından yoxlanılması zamanı 
Azərbaycan Respublikasının Qida Təhlükəsizliyi 
Agentliyi və Azərbaycan Respublikasının Dövlət 
Gömrük Komitəsi arasında qarşılıqlı fəaliyyətin 

tənzimlənməsi Qaydası” təsdiq edilsin (əlavə 
olunur).

2. Azərbaycan Respublikasının Qida 
Təhlükəsizliyi Agentliyinə tapşırılsın ki, qida 
təhlükəsizliyi qeydiyyatına aldığı subyektlərə və 
yeyinti məhsullarına verdiyi qida təhlükəsizliyi 
sertifikatları barədə məlumatların daxil olduğu 
Avtomatlaşdırılmış Qida Təhlükəsizliyi 
Sisteminin (AQTS) Azərbaycan Respublikası 
Dövlət Gömrük Komitəsinin Vahid 
Avtomatlaşdırılmış İdarəetmə Sisteminə (VAİS) 
inteqrasiyasını və Azərbaycan Respublikasının 
tərəfdar çıxdığı beynəlxalq müqavilələrə uyğun 
olaraq ixracatçı ölkə tərəfindən əvvəlcədən 
verilən baytarlıq, fitosanitar və qida təhlükəsizliyi 
sertifikatlarının (şəhadətnamələrin), habelə 
sənədlərin nümunələrinin Azərbaycan 
Respublikasının Dövlət Gömrük Komitəsinə 
ötürülməsini və bununla əlaqədar məlumatların 
mütəmadi olaraq yenilənməsini təmin etsin.

Novruz MƏMMƏDOV  
Azərbaycan Respublikasının Baş naziri 

Azərbaycan Respublikası 
Nazirlər Kabinetinin Qərarı

№ 486       Bakı şəhəri, 14 noyabr 2018-ci il

Azərbaycan Dövlət İnformasiya 
Agentliyinin (AZƏRTAC-ın) ştat sayının 
artırılması barədə

“Azərbaycan Dövlət İnformasiya 
Agentliyinin (AZƏRTAC-ın) fəaliyyətinin təmin 
edilməsi haqqında” Azərbaycan Respublikası 
Prezidentinin 2017-ci il 19 dekabr tarixli 1740 
nömrəli Fərmanının 2.2.1-ci yarımbəndinə əsasən 
Azərbaycan Respublikasının Nazirlər Kabineti 
QƏRARA ALIR:

1. “Azərbaycan Dövlət İnformasiya 
Agentliyinin (AZƏRTAC-ın) işçilərinin 
əməyinin ödənilməsi şərtlərinin və ştat 
sayının tənzimlənməsi haqqında” Azərbaycan 
Respublikası Nazirlər Kabinetinin 2003-cü il  

1 fevral tarixli 15 nömrəli Qərarının (Azərbaycan 
Respublikasının Qanunvericilik Toplusu, 2003, 
№ 2, maddə 130; 2004, № 6, maddə 502; 2005, 
№ 1, maddə 52, № 12, maddə 1242; 2006, № 11, 
maddə 1002; 2007, № 2, maddə 185, № 7, maddə 
742; 2009, № 10, maddə 857; 2010, № 8, maddə 
754; 2013, № 6, maddə 720; 2015, № 6, maddə 
775, № 8, maddə 975) 7-ci hissəsində “221” 
rəqəmləri “222” rəqəmləri ilə əvəz edilsin.

2. Azərbaycan Dövlət İnformasiya Agentliyi 
və Azərbaycan Respublikasının Maliyyə Nazirliyi 
bu Qərardan irəli gələn məsələləri həll etsinlər.

Novruz MƏMMƏDOV  
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.cabmin.gov.
az və www.xalqqazeti.com saytlarında tanış ola bilərsiniz.

Slovakiyalı qonaqlar 
Qobustan Qoruğundan 

xoş təəssüratla ayrılıblar
 � Slovakiya nümayəndə heyəti Azərbaycana səfəri çərçivəsində 

noyabrın 14-də Qobustan Milli Tarix-Bədii Qoruğunda olub.

Əvvəlcə qonaqlar qoruğun ərazisində 
yaradılmış muzeydə nümayiş etdirilən 
eksponatlara baxdılar.

Məlumat verildi ki, Qobustan 
Qoruğu açıq səma altında qoruq-muzey 
kimi böyük şöhrət qazanıb. Ərazidə 
daş dövründən son orta əsrlərə qədərki 
həyat və məişəti əks etdirən çoxsaylı 
maddi mədəniyyət nümunələrini müasir 
azərbaycanlıların ulu əcdadları min illər 
ərzində yaradıblar. Qobustan qayaüstü 
rəsmləri dünyada bu tipli abidələrdən 
ən zənginidir. Qoruq ərazisində alimlər 

tərəfindən 6 mindən çox qayaüstü təsvir, 
20 mağara və yaşayış yeri, 40 kurqan 
aşkar edilib və öyrənilib.

Qeyd edilib ki, Qobustan Milli 
Tarix-Bədii Qoruğundakı nadir qayaüstü 
rəsmlərin geniş təbliğinin xüsusi 
əhəmiyyətini nəzərə alan dövlətimizin 
başçısı İlham Əliyevin sərəncamı ilə 
qoruq muzeyi üçün yeni bina tikilib.

Nümayəndə heyətinin diqqətinə 
çatdırılıb ki, dünya əhəmiyyətli tarixi 
abidə olan Qobustan Qoruğu 2007-ci 
ildə UNESCO-nun Maddi-Mədəni İrs 

Siyahısına daxil edilib.
Qədim insan məskəni ilə tanışlıqdan 

məmnun qalan qonaqlar ərazidə aparılmış 
tədqiqat işləri ilə və tarixi eksponatlarla 
maraqlanıblar.

Qonaqlar Qobustan Milli Tarix-Bədii 
Qoruğundan xoş təəssüratla ayrılıblar. 

AZƏRTAC 

Slovakiya nümayəndə heyəti 
Səngəçal terminalında

 � Slovakiya Respublikasının nümayəndə heyəti Azərbaycan 
Respublikasına səfəri çərçivəsində noyabrın 14-də Səngəçal terminalında 
olub.

Terminalla tanışlıq Xəzər regionun-
da bənzərsizliyi ilə seçilən Xəzər Enerji 
Mərkəzindən başlanıb. 

SOCAR-ın yataqların işlənilməsi 
üzrə vitse-prezidenti Yaşar Lətifov və 
“BP Azerbaijan” şirkətinin hökumətlə 
işlər üzrə baş müşaviri Qivami Rəhimli 
qonaqlara bildiriblər ki, Azərbaycanın 
neft-qaz sənayesinin tarixini dolğun 
əks etdirən bu mərkəz ölkəmizin dünya 
neft və qaz sənayesindəki rolunu geniş 
təbliğ edir. Mərkəz 2005-ci ildə Ameri-
ka Birləşmiş Ştatları, Böyük Britaniya, 
Gürcüstan və Qazaxıstandan olan yüksək 
səviyyəli rəsmi qonaqların iştirakı ilə 
Prezident İlham Əliyev tərəfindən açılıb. 
Mərkəzin istifadəyə verilməsi Bakı-Tbili-

si-Ceyhan əsas neft ixrac boru kəmərinin 
Azərbaycan hissəsinin açılışı ilə eyni 
vaxta təsadüf edib. Burada qonaqlar 
rəmzi nişan kimi öz əl izlərini qoyub 
və bu nişan Xəzər Enerji Mərkəzinin 
rəmzinə çevrilib. Mərkəzin əsas 
məqsədlərindən biri Azərbaycanın neft 
və qaz sənayesinin 150 ildən çox olan 
tarixini nümayiş etdirməkdir.

Qonaqlara respublikamızın neft 
tarixinin xronologiyası barədə ətraflı 
məlumat verilib. Bildirilib ki, neft və 
qaz sənayesi Azərbaycan üçün yalnız 
iqtisadi dəyər daşımır, o, eyni zamanda, 
milli qürur mənbəyidir. Dünyada ilk dəfə 
mexaniki üsulla neft quyusu 1847-ci ildə 
Bibiheybət ərazisində qazılıb. XIX əsrə 

qədər dünyada hasil edilən neftin yarısı 
ölkəmizin payına düşüb. XIX əsrin ikinci 
yarısında xarici ölkələrin iş adamları 
Azərbaycanda biznes fəaliyyətinə baş-
layıblar. Bunlara bütün dünyada tanınan 
Rotşildlər və Nobel qardaşlarını misal 
göstərmək olar. Dünyada məşhur olan 
Nobel mükafatı həm də Alfred Nobelin 
Bakıdakı neft yataqları üzrə səhmlərinin 
satışından əldə olunmuş vəsaitlərin top-
lanması hesabına yaradılıb. İkinci Dünya 
müharibəsi illərində Sovet İttifaqında 
neftin 75 faizini hasil edən Azərbaycan 
ordunu yanacaqla təchiz edərək 
Qələbənin əldə olunmasında əhəmiyyətli 
rol oynayıb.

Ötən əsrin 70-80-ci illəri isə Xəzər 
dənizinin dərin sulu sahələrindəki 
yataqların işlənilməsi və neft-kimya 
sənayesinin inkişafı ilə səciyyəvidir. 
Azərbaycan müstəqilliyini bərpa etdikdən 
sonra ulu öndər Heydər Əliyevin 
rəhbərliyi ilə nəhəng “Azəri-Çıraq-
Günəşli” yatağının işlənilməsi məqsədilə 
“Əsrin müqaviləsi” kimi tanınan hasilatın 
pay bölgüsü haqqında müqavilə imzala-
nıb. Bu müqavilə ölkənin sürətli inki-
şafına təkan verərək onu regional enerji 
mərkəzinə çevirib.

Sonra qonaqlar avtobusla Səngəçal 
terminalının ərazisini gəziblər. Onlara 
terminaldakı texnoloji proseslər barədə 
ətraflı məlumat verilib.

Bildirilib ki, Səngəçal terminalı 
Azərbaycanın neft və qaz sənayesinin 
döyünən ürəyi hesab edilir. Terminal 
Azərbaycanın Xəzər dənizindəki yataq-
larından hasil edilən xam neftin və qazın 
qəbul edildiyi, emal olunduğu, saxlandığı 
və ixrac edildiyi məkandır. “Azəri-Çıraq-
Günəşli” yatağından ötürülən neft və 
“Şahdəniz”dən nəql edilən qaz terminala 
daxil olur, əsasən Bakı-Tbilisi-Ceyhan və 
Cənubi Qafqaz Boru Kəməri ilə ixrac edi-

lir. Dünyanın ən böyük və səmərəli neft 
və qaz terminallarından sayılan Səngəçal 
terminalının sahəsi 550 hektardan çoxdur. 
Terminalda gündə 1,2 milyon barreldən 
çox xam neft və 40 milyon kubmetrdən 
artıq qaz emal edilir. Onun xam neft 
saxlama həcmi 3,2 milyon barrel təşkil 
edir. Terminalın sahəsi mürəkkəb boru 
kəmərləri və avadanlıq şəbəkəsi ilə əhatə 
olunub. Dənizdəki qurğulardan terminala 
daxil olan boru kəmərləri müxtəlif marş-
rutlara istiqamətlənməklə Azərbaycanın 
yüksək keyfiyyətli xam neftini və qazını 
dünya bazarlarına nəql edir.

Bundan əlavə, terminal Qazaxıstan 
və Türkmənistan neftini də qəbul edir. 
“İlkin Neft Layihəsi” və “Səngəçal 
Terminalının Genişləndirilməsi Proqra-
mı” nəticəsində terminalda hər birinin 
həcmi 25 min 500 kubmetr olan və ildə 
6 milyon tondan çox xam nefti emal 
etmək, saxlamaq və ixrac etmək iqtida-
rında olan 4 çən yerləşir. Terminaldakı 
idarəetmə mərkəzi Azərbaycan, Gürcüs-
tan və Türkiyə ərazilərindən keçən ixrac 
boru kəmərlərinin fəaliyyətini hərtərəfli 
nəzarətdə saxlaya, problemləri aşkara 
çıxara bilir.

Vurğulanıb ki, Səngəçal termina-
lı öz neft və qaz ixrac sistemləri ilə 
birlikdə Azərbaycanı Avropa ilə Asiyanın 
kəsişməsində mühüm bir qovşağa çevirib.

Qonaqlara terminaldakı texnolo-
ji proseslər, o cümlədən “Cənub Qaz 
Dəhlizi”, “Şahdəniz-2”, Cənubi Qaf-
qaz Boru Kəmərinin genişləndirilməsi 
layihələri çərçivəsində görülən işlər, 
Bakı-Tbilisi-Ceyhan əsas ixrac neft boru 
kəmərinin ilk nefti qəbul edən birinci na-
sos stansiyası barədə də ətraflı məlumat 
verilib.

AZƏRTAC

Azərbaycan və Belarus beynəlxalq 
arenada həmrəylik nümayiş etdirirlər

 � Azərbaycan və Belarus arasında bütün sahələrdə əməkdaşlıq əlaqələri 
inkişaf etməkdədir. İki ölkə arasındakı əlaqələr strateji tərəfdaşlıq xarakteri 
daşıyır. 

Bu fikri Belarus xarici işlər nazirinin birinci 
müavini Andrey Yevdaçenko deyib.

Onun sözlərinə görə, Azərbaycan və Belarus 
beynəlxalq arenada həmrəylik nümayiş etdirirlər. 
İki ölkə arasında ticarət dövriyyəsi getdikcə 
artır. Bu ilin 9 ayında iki ölkə arasında ticarət 
dövriyyəsi ötən ilin müvafiq dövrü ilə müqayisədə 
nəzərəçarpacaq dərəcədə artıb. Hazırda isə 

Azərbaycan və Belarusun birgə layihələrinin 
üçüncü ölkələrin bazarlarında uğurlu tətbiqi 
müzakirə edilir.

Emil HÜSEYNLI,  
AZƏRTAC-ın xüsusi müxbiri

Minsk

ABŞ-ın nüfuzlu “NewsBlaze” nəşri “İpək Yolu, 
gələcəyə səfər, Bakı Limanı” sərlöhvəli yazı dərc edib

 � Jurnalist Nurit 
Qrinqerin müəllifi olduğu 
məqalədə Azərbaycanın Böyük 
İpək Yolu üzərində ticarət 
əlaqələri, limanın tarixi, Ələtdə 
tikilən yeni Bakı Limanına dair 
hökumətin mövqeyi, ölkədə 
qeyri neft sektorunun inkişafı və 
iqtisadiyyatın şaxələndirilməsi 
istiqamətində görülən işlər kimi 
mühüm mövzulara toxunulub.

Müsahibədə Azərbaycan hökumətinin 
hazırda ən mühüm layihələrindən birinin 
Ələtdə yerləşən yeni Bakı Beynəlxalq 
Dəniz Ticarət  Limanı olduğu qeyd edilir 
və yeni limanın tikintisinin tam olaraq 
hökumət tərəfindən dəstəkləndiyi vurğu-
lanır. 

“Ələtdə yerləşən yeni liman ölkəni 
qərblə (Gürcüstan, Türkiyə və Avropa 
İttifaqı), cənubla (İran və Hindistan) və 
şimalla (Rusiya) birləşdirən nəqliyyat 
qovşağıdır. Azərbaycanın rayonlarına 
yaxın ərazidə yerləşməsi əlverişli qovşaq 
kimi bu limanın regionlar ilə əlaqə qur-
maq imkanını artırır və beləliklə, daşınan 
yüklərin həcmi artır. Bundan əlavə, yeni 
limanın yerləşdiyi ərazi ölkənin daxili 
rayonlarını birləşdirən mövcud avtomobil 
və dəmiryolları ilə kəsişir”, - deyə müəllif 
vurğulayır.

Yeni liman 1000 hektarlıq sahədə 
yerləşir və hazırda 15 milyon yük və 100 
min konteyner yükaşırma qabiliyyətinə 
malikdir. Gələcəkdə bu göstəricilərin 
25 milyon ton, həmçinin 500 min 
konteynerə qədər artması gözlənilir.

N.Qrinqerin sözlərinə görə, 
Azərbaycan bir çox mədəniyyətin və 
inancların kəsişdiyi və insanların sülh 
şəraitində yaşadığı bir məkan olaraq, 
tarixən Şərqlə Qərb arasında mühüm 

ticarət mərkəzi hesab olunub. Bundan 
əlavə, Azərbaycan mədəniyyətlərarası və 
dinlərarası etnik tolerantlıq mərkəzi kimi 
də tanınır. Məhz bu mədəni müxtəliflik 
Azərbaycanın ən böyük üstünlüklərindən 
biri olaraq, ölkənin tranzit rolu oynaması-
na böyük töhfə verir.

Bakı Limanı vasitəsilə Azərbaycan 
Çin hökumətinin təşəbbüsü ilə reallaşan 
“Bir Kəmər - Bir Yol” qlobal nəqliyyat 
şəbəkəsində “Orta dəhliz” kimi çıxış 
edir. Beləliklə, bir müddət öncə Çindən 
Avropaya gedən yüklər 25-30 gün 
ərzində çatırdısa, “Orta dəhliz” vasitəsilə 
bu müddət 15-17 günə qədər azalıb. 
Beləliklə, Bakı Limanının əsas məqsədi 
İpək Yolunda ticarət üçün əhəmiyyətli bir 
dəhliz olaraq Mərkəzi Avrasiya ilə Şərq 
və Qərb, Şimal və Cənub arasında kom-
mersiya körpüsü kimi öz tarixi rolunu 

yenidən bərpa etməkdir. Regionda əsas 
kommersiya və nəqliyyat qovşaqlarından 
birinə çevrilmək potensialı, təbii resurslar 
və dinamik gənc nəslin mövcudluğu 
bu məqsədin həyata keçirilməsində öz 
köməyini göstərəcək.

Amerikalı müəllif qeyd edir ki, 
Bakı Limanının məqsədi təkcə yüklərin 
keçib getdiyi bir “qapı” rolunu oyna-
maq deyil. Liman əraziyə daxil olan, 
konteynerlərdəki məhsullara yerli sənaye 
vasitəsilə əlavə dəyər qatmaq və daha 
sonra qablaşdırılaraq növbəti ünvana 
göndərmək niyyətindədir.

Bu məqsədlə, 2018-ci il mayın 
18-də Azərbaycan parlamenti Ələt Azad 
İqtisadi Zona haqqında qanun layihəsini 
qəbul edib. Azərbaycan 480 milyonluq 
əhalinin yaşadığı bazarla əhatə olunub və 
buradan dünyanın 45 ölkəsinə 2-3 saata 

uçmaq olar. Şərq və Qərb bazarlarına 
yaxın olmaqla yanaşı, Azərbaycan həm 
də neft-kimya sənayesinin mərkəzidir. 
Azərbaycanın neft siyasəti son 25 ildə 
dəyişməyib. 1994-cü ildə ölkə müharibə 
vəziyyətində olduğu bir vaxtda, Konstitu-
siyanın qəbul olmasından da bir il əvvəl 
hökumət dünyanın böyük neft şirkətləri 
ilə müqavilələr imzalayıb. Hazırda, 
neftdən gələn gəlirin 80 faizi ölkənin 
özünə qalır. 2017-ci ildə bu müqavilə 25 
il müddətinə daha da uzadılıb. Məhz bu 
müqavilə və biznes sistemi eynilə qeyri-
neft sektoruna da tətbiq edilə bilər. 

Dərc edilən yazını “https://newsbla-
ze.com/world/eurasia/silk-road-port-of-
baku_143009/” linkindən əldə etmək olar.

AZƏRTAC

UNEC-də Azərbaycan iqtisadiyyatının 
inkişaf istiqamətləri müzakirə edilib

 � Noyabrın 14-də Azərbaycan Dövlət 
İqtisad Universitetində (UNEC) “Azərbaycanın 
iqtisadi inkişaf strategiyası" mövzusunda elmi 
konfrans keçirilib.
Tədbir “Milli iqtisadiyyat 

və iqtisadiyyatın əsas sektorları 
üzrə strateji yol xəritələri”nə 
həsr olunub. 

UNEC-in rektoru, 
professor Ədalət Muradov 
əsası ümummilli lider 
Heydər Əliyev tərəfindən 
qoyulmuş və Prezident İlham 
Əliyev tərəfindən həyata 
keçirilən düşünülmüş iqtisadi 
siyasətin perspektiv inkişaf 
istiqamətlərinə və qarşıda 
duran hədəflərə toxunub. 
Azərbaycanın iqtisadi 
siyasətinin uğurlarından danışan 
rektor deyib: “Məhz bu siyasət 
nəticəsində ölkəmiz ümumi 
daxili məhsulun artım tempi 
baxımından dünyanın aparıcı 
ölkələri sırasına daxil olub. 
Lakin 2014-cü ildə dünya 
bazarında xam neftin qiymətinin 
düşməsi həmin dövrə kimi 
öz rolunu oynayan amillərin 
əhəmiyyətini azaldıb. Nəticədə 
dövlətimizin başçısı tərəfindən 

post-neft dövrü üçün yeni milli 
inkişaf strategiyası hazırlanıb və 
2016-cı ilin mart ayında qəbul 
edilib”.

Strategiyada 
müəyyənləşdirilmiş hədəflər 
barədə danışan rektor, bu 
sahədə UNEC-in qarşısında 
duran əsas vəzifənin peşəkar 
mütəxəssislərin hazırlaması 
olduğunu bildirib. 

“Təhlillər göstərir ki, 
UNEC tələbələrinin işədüzəlmə 
göstəriciləri getdikcə yüksəlir. 
Universiteti bitirmiş və dövlət 
qulluğu üçün imtahan vermiş 
şəxslərin 46 faizindən çoxu 
uğurlu nəticələr göstəriblər. 
Biz bu göstəricilərin daha da 
yaxşılaşdırılması uğrunda 
əzmlə çalışırıq”, - deyə rektor 
vurğulayıb. 

Ə.Muradov qeyd edib ki, 
UNEC-in qarşısında duran 
digər hədəf dövrün tələbələrinə 
uyğun tədqiqatlar həyata 
keçirən aparıcı universitetə 

çevrilməkdir. Son illər “Sco-
pus” və “Web of Science” kimi 
platformalarda  araşdırmaçı-
alimlərimizin məqalələrinin 
sayı dəfələrlə artıb. Son üç ildə 
“Web of Science” platformasın-
da ümumilikdə 8 məqalə dərc 
edilib. Bu ilin sonuna UNEC 
alimlərinin bu platformada 
40-dan çox məqaləsinin dərc 
ediləcəyi nəzərdə tutulur. 

Sonra akademik Ziyad 
Səmədzadənin mövzu ilə 
bağlı məruzəsi dinlənilib. 
O, iqtisadi islahatlar, “Əsrin 
müqaviləsi”nin imzalanması, 
ölkənin beynəlxalq layihələrə 
qoşulması, torpaq islahatları, 
müxtəlif sahələrdə quruculuq 
işləri və s. məsələlər barədə 
danışıb.

Konfransda “Virtual 
iqtisadiyyat” və “Elm, təhsil və 
biznes formatlı universitetlər: 
müasir çağırışlar fonunda yeni 
trendlər”  mövzularında çıxışlar 
dinlənilib 

Tədbir panel müzakirələrlə 
davam edib.

